Оқушылардың сыныпта достық қарым-қатынас мәдениетін ойын арқылы қалыптастыру
Қазіргі білім беру жүйесінде оқушылардың тек академиялық білімін жетілдірумен қатар, олардың тұлғалық дамуына, әлеуметтік бейімделуіне және қарым-қатынас мәдениетіне ерекше назар аударылуда. Себебі сыныптағы жағымды психологиялық ахуал – сапалы білім берудің маңызды алғышарттарының бірі.
Бүгінгі таңда мектеп тәжірибесінде оқушылар арасында өзара түсініспеушілік, топтарға бөліну, жаңадан келген оқушыларды қабылдамау, келеке ету сияқты мәселелер жиі кездеседі. Мұндай жағдайлар оқушының эмоционалдық жай-күйіне кері әсер етіп қана қоймай, оның оқу мотивациясының төмендеуіне де әкелуі мүмкін. Сондықтан сыныпта достық қарым-қатынас мәдениетін қалыптастыру – педагогтің маңызды міндеттерінің бірі.
Аталған мәселені шешу мақсатында зерттеу жұмысы Lesson Study тәсілі аясында ұйымдастырылды. Lesson Study – мұғалімдердің бірлескен зерттеу әрекеті арқылы оқыту тәжірибесін жетілдіруге бағытталған тиімді әдіс. Бұл тәсіл оқыту үдерісін бақылау, талдау және жетілдіру арқылы нақты проблемаларды шешуге мүмкіндік береді.
Осы бағытта тиімді әдістердің бірі – ойын технологияларын қолдану. Ойын – бала үшін табиғи әрекет, ол арқылы оқушы өзін еркін сезінеді, қоршаған ортамен қарым-қатынасқа түседі және әлеуметтік тәжірибе жинақтайды.
Зерттеу жұмысының мақсаты – ойын арқылы оқушылардың бір-бірімен жағымды қарым-қатынас жасау дағдыларын дамыту, сыныпта қолайлы психологиялық орта қалыптастыру және әр оқушының тұлғалық ерекшеліктерін ашуға жағдай жасау.
Аталған мақсатқа жету үшін келесі міндеттер айқындалды: оқушылардың өзін-өзі тануына ықпал ету, олардың эмоционалдық ашылуын қамтамасыз ету, өзара сыйластық пен сенімге негізделген қарым-қатынасты дамыту.
Жұмыс барысында сыныптағы тұлғааралық қарым-қатынасты анықтау үшін социометриялық зерттеу әдістері қолданылды. Зерттеу нәтижелері кейбір оқушылардың ұжымнан шет қалатынын, сынып ішінде шағын топтардың қалыптасқанын көрсетті.
Осы мәселелерді шешу мақсатында сабақ және сыныптан тыс уақытта түрлі ойын жаттығулары жүйелі түрде ұйымдастырылды. Атап айтқанда, «Атом және молекула», «Арқа тіресу», «Туған күндері бойынша сапқа тұру», «Өзі туралы ақпарат» сияқты ойындар қолданылды. Бұл жаттығулар оқушылардың бір-бірімен жақын танысуына, сенімді қарым-қатынас орнатуына және өзара қолдау көрсетуіне ықпал етті.
Ойындар жұптық, топтық және ұжымдық форматта өткізілді. Мұндай жұмыс түрлері оқушылардың коммуникативтік дағдыларын дамытып, топта жұмыс істеу қабілетін арттырды. Сонымен қатар, әр оқушының сыныптағы рөлін анықтауға және оның әлеуетін ашуға мүмкіндік берді.
Lesson Study аясындағы бақылау мен талдау нәтижесінде сыныптағы психологиялық ахуалдың жақсарғаны байқалды. Оқушылар арасында өзара түсіністік, қолдау және сыйластық деңгейі артты. Бұрын ұжымнан шет қалған оқушылар да белсенділік таныта бастад.
Қорытындылай келе, ойын технологияларын жүйелі түрде қолдану оқушылардың достық қарым-қатынас мәдениетін қалыптастыруда тиімді құрал екендігін көрсетті. Бұл тәсіл оқушылардың эмоционалдық дамуына, әлеуметтік дағдыларының қалыптасуына және оқу үдерісіне деген қызығушылығының артуына оң әсер етеді.
Сондықтан білім беру үдерісінде ойын элементтерін мақсатты түрде енгізу – заманауи мұғалімнің кәсіби құзыреттілігінің маңызды көрсеткіші болып табылады.

